
1. 
Опис на состојбите во областа и дефинирање на проблемот
1.1 Опис на состојбите 

Прашањата кои се однесуваат на статусот на вработените во јавниот сектор и на административните службеници се уредени со два закони - Закон за вработените во јавниот сектор  и Закон за административни службеници. 

Законот за вработените во јавниот сектор и Законот за административни службеници се донесени на седницата на Собранието на Република Македонија одржана на 3 февруари 2014 година, а се објавени во „Службен весник на Република Македонија“ бр. 27 од 5 февруари 2014 година. Законите се влезени во сила на 13 февруари истата година, а започнаа да се применуваат од 13 февруари 2015 година. 
Законот за административни службеници се спроведува од страна на Министерството за информатичко општество и администрација, Министерството за политички систем и односи меѓу заедниците,
Агенцијата за администрација, Државниот управен инспекторат, Државниот инспекторат за труд и сите институции од јавниот сектор.
Од 2014 година досега Законот за административните службеници претрпе неколку измени, поради проблеми со кои институциите на јавниот сектор кои го спроведуваа законот се соочува при неговата имплементација. Од друга страна многу од одредбите од законот поради нивната комплексност останаа неприменливи, како оние кои се однесуваат на постапката за оценување, дисциплинската постапка и тн.  
Измените и дополнувањата на Законот за административните службеници и Законот за вработените во јавниот сектор се предвидени и во Акцискиот план на Стратегијата за реформа на јавната администрација (2018-2022), во Приоритетна област 2: Јавна служба и управување со човечки ресурси. 
Министерството за информатичко општество и администрација, во септември 2019 година на ЕНЕР ги објави Предлог закон за изменување и дополнување на Законот за административните службеници и Предлог закон за изменување и дополнување на Законот за вработените во јавниот сектор со Нацрт Извештаи за ПВР, со цел доуредување на некои прашања и подобрување на одредени законски одредби. Имајќи во предвид дека по објавувањето на овие измени на законите на ЕНЕР и консултациите за нив, заради пандемијата Ковид 19, техничката влада, парламентарните избори и распуштање на Собранието, помина многу долг период, во септември 2020 година се формираше работна група за ревизија на предложените законски решенија,оставена од вработени во Министерството за информатичко општество и администрација. Работната група врз основа на добиените коментари и забелешки во консултативниот процес направи ревизија на предложените законски измени од септември 2019 година, по што во соработка и со експертска поддршка на СИГМА подготви нови текстови на предлог законите. 
Во последниот извештај на Европската комисија за Република Северна Македонија за 2020 година, Законот за административни службеници и Законот за вработените во јавниот сектор се таргетирани како закони кои обезбедуваат регрутирање засновано врз заслуги и фер унапредувања и разрешувања, а од друга страна истите не се систематски применети низ администрацијата. Во извештајот е нотирано дека Министерството за информатичко општество и администрација ја зајакна улогата на координација и следење за управување со човечките ресурси низ јавната администрација, но потребно е да се зголемат подготвеноста и капацитетот на сите инволвирани институции за да се осигури дека законодавството се применува систематски. 
1.2 Причини за проблемите кои се предмет на разгледување 
Прашањата кои се однесуваат на статусот на административните службеници се уредени со Законот за административни службеници од 2015 година. Со овој закон се воведе системот на компетенции како основ за управувањето со човечките ресурси, се воспостави единствена класификација на работните места, целосно се разработи постапката за пополнување на новите работни места преку вработување, унапредување и мобилност, која се базира на принципите на стручност, компетентност, еднаков пристап и транспарентност. Со оглед на фактот дека овој закон започна со примена во февруари 2015 година, односно поминати се повеќе од шест години од неговата практична примена, досега се утврдени повеќе проблеми кои ја отежнуваат неговата доследна имплементација.
При имплементација на законското решение се идентификуваа  следниве проблеми :

· Во законот во посебна глава е уредено прашањето за координација на органите, при што се уредуваат и надлежностите на Министерството за информатичко општество и администрација, Министерството за финансии, Министерството за политички систем и односи меѓу заедниците и Агенцијата за администрација. Имајќи во предвид дека за овие институции во посебни закони е уредена нивната надлежност предметната глава  претставува непотребно преклопување на законската регулатива, што доведува до  правна несигурност и предизвикува конфузија во правниот поредок. 
· Одредби кои се однесуваат на  планирање на вработувањата и обврската за известување за реализација на годишните планови се утврдени во постојниот Закон за административни службеници и во Законот за вработените во јавниот сектор со што истото прашање е уредено во две законски решенија. 
· Во дел од одредбите на законот детално се уредуваат прашања кои е потребно да бидат предмет на уредување во подзаконски акт но исто така е идентификувано дека постојат одредби со двојна регулација, односно одредено прашање е уредено и во законот и во подзаконските акти. 
· Во процесот на ревизија на законот како проблем во неговата имплементација, препознаен од сите засегнати страни е дефинирањето на поимот работно искуство во струката односно „работен стаж“. Во пракса има лица кои не можат да аплицираат на јавни огласи за работни места на административни службеници бидејќи биле ангажирани на проекти или консултантски услуги и сл.со не евидентиран придонес за пензиско и инвалидско осигурување. 
· Дел од поимите во законот се недоволно јасни и прецизни и отсуствуваат дефиниции за одредени поими.

· Согласно препораките од мониторингот на Транспаренси Интернешнл – Македонија (ТИ-М) и Државната комисија за спречување на корупцијата, составот и начинот на работа на Комисијата за ревизија на постапките за вработување не е во целост усогласен со потребите за транспарентно,  ефикасно и ефективно во работењето  на Комисијата и вршењето на нејзината советодавна улога.

· Врз основа на областите кои ги покрива министерството бројот на државни советници за различни области не е  регулиран. 
· Функцијата државен секретар  е предмет на уредување на Законот за висока раководна служба.
· Не постои можност за унапредување на вработените кои имаат 180 ЕКТС во истата група, во советник. 

· Неусогласеност на правата и обврските на кабинетските службеници и посебните советници кои во пракса вршат исти или слични работни задачи и обврски а се регулирани во два посебни закони.
· Неконзистентност на правичната застапеност на малцинствата во јавниот сектор и во сите категории државни службеници (Извештај на ЕК). Сè уште постои поголема застапеност на некои малцинства во институциите чија хиерархија го вклучува тоа малцинство. Помалите етнички малцинства остануваат недоволно застапени во јавниот сектор. Принципот на правична застапеност и правична застапеност на мажите, жените и етничките групи треба да се примени во јавниот сектор. 
· Неможност за полагање на испит за административен службеник пред објавување на конкурс за вработување.

·  Нејасност на постапката за иницирање и повторување  на јавен оглас. 
· Унапредувањето на административни службеници, особено на оние кои се надвор од Скопје, е отежнато и усложено со членот од Агенција за администрација. Истата се јавува и како второстепен орган, односно орган до кој незадоволниот административен службеник поднесува жалба на изборот.

· Управувањето  со ефект се поистоветува со процесот на оценување. 

· Управувањето со учинокот на административните службеници и  оценувањето на административните службеници се спроведува само формално а поради комплексноста на постапката  досегашното искуство покажа дека не се постигнуваат целите од овој процес.

· Менторство како модел не се спроведува . 

· Нема централизирана база на податоци за обуката што ја нудат различни институции. Академијата за стручно усовршување како организациска единица (Сектор) во рамките на Министерството за информатичко општество и администрација формално не започна никогаш со работа. Од друга страна, праксата покажа дека ваквиот статус на Академијата е несоодветен, односно истата не може да одговори на потребите заради кои е основана
. 
· Неефикасност на централизиран модел на испорака на генерички и специјализирани обуки и немотивирани административни службеници за испорака на обуки.
· Мислењата по годишните планови за обуки не го обезбедја квалитетот и начинот на спроведување. Праксата покажа неопходност и важност за следење на ефектите од реализација на обуките.  
· Испитот за административно управување преставува услов за вработување или унапредување (оптоварување во постапката) но не обезбедува гаранција дека кандидатот поседува дополнителен квалитет и/или дополнителни компетенции. 
· Кратки рокови за поведување на дисциплинска постапка ( субјективени објективен рок). а исто така е нејасно во кој случај повредата на службената должност значи повлекување и на кривична одговорност, односно дали само поведување на кривична постапка или пак изрекување на правосилна пресуда за сторено кривично дело.
· Отсуство на регулација за поведување на постапка за дисциплински престап на инспекторите. 
· Неусогласеност на дел од одредбите на законите со кои се регулира пописот на населението, домаќинствата и становите во Република Северна Македонија, како на пример учеството на административните службеници во попис и можноста за  покренување на дисциплинска од страна на ДЗС е неоправдана
· Колизија на одредбите од Законот за административни службеници и Законот за вработени во јавен сектор кои се однесуваат на известување на претпоставениот за отсуство од работа.  
· Системот на плати не е усогласен со Законот за минимална плата и отсуствува регулација на додатоци на плати заради задржување на кадарот кој е дефицитарен или има стапка на напуштање.
· Висината на глобите не е усогласена со Законот за прекршоците, кој е системски закон, односно истите се многу повисоки од глобите утврдени во Законот за прекршоците.

2. 
Цели на предлог регулативата
Основни цели на Предлог Законот за административни службеници е унапредување на моделот на вработување и оценувањето, темелено врз компетенции, поедноставување и доуредување на постапката за утврдување на дисциплинска одговорност, нов систем на пресметка на плата, дополнително мотивирање на вработените и унапредување на работата и стручните капацитети на администрацијата.
Некои од целите кои треба да се постигнат со новото законско решение се:

намалување на стапката на напуштање на дефицитарен кадар од администрација за 20% до 2024

- зголемување на бројот на кандидати за административни службеници за раководни места за 10% до 2024

-зголемување на бројот на обучени административни службеници за 50% до 2023 година

- намалување на бројот на дисциплински постапки за 10% до 2023
- започнување на менторство, односно бројот на ментори до 2023 да биде најмалку 100

3.
Можни решенија (опции)

3.1
Опис на решението „не прави ништо“  

Опцијата не прави нешто сугерира да се остане на постојното законско решение. Оттука доколку се се прифати ова решение, повторно ќе имаме долги постапки за вработување, обуките и менторството ќе бидат несоодветно регулирани, неприменливи одредби за управување со ефектот, односно оценувањето, систем на плати кој не соодветствува со политиката за минимална плата, неусогласеност со одредени новини во законодавството во Република Северна Македонија. Постојното законско решение (иако не наиде на  целосна прифатеност од страна на институциите, донесе новини во воспоставувањето на системот на административни службеници. Со унифицираност на поимот „административни работи“ се направи дистинкцијата помеѓу вработените и нивните работни цели и задачи. Истиот неколкупати беше менуван и дополнуван за да може да ја постигне целта заради која е донесен. Со избор на ова решение нема да има можност за се надмине отсуството на целосната регулација на вработените административни службеници, утврдување на категории и нивоа, услови за секое ниво, односно категорија, унапредување на системот на вработување и унапредување, дисциплинската одговорност на административните службеници, ефектот и стручното усовршување и унифициран систем за пресметка на плата. Законот за административни службеници, иако со недостатоци во неговата практична примена, сепак е исчекор кон деполитизирана и професионална јавна администрација.
3.2
Опис на можните решенија (опции) за решавање на проблемот

Во текот на процесот на ПВР беа разгледувани и споредувани следните решенија:

-            Изменување и дополнување на постоечкиот закон

-
Носење на нов закон, нова регулатива
Министерството за информатичко општество ја разгледуваше опцијата за измена и дополнување на постојниот систем во септември 2019 година, со подготовка на предлог на законското решение за изменување и дополнување на Законот за административни службеници кое беше објавено на ЕНЕР. Со него се предвидуваше  унапредување на моделот на вработување и управување со учинокот, темелени врз компетенции, поедноставување и доуредување на постапката за утврдување на дисциплинска одговорност, дополнително мотивирање на вработените кои работат на реформските приоритети и унапредување на работата и стручните капацитети на администрацијата, преку воспоставување на Академија за обука и развој на администрацијата.
Исто така, како решение беше разгледувано носење на нов закон, кое ќе се базира на постоечкиот Закон за административни службеници. Целта на ова решение е поголема професионализација на административните службеници, преку регулирање на целото работно искуство на кандидатите, со почитување на начелата на стручност и компетентност, родова еднаквост, соодветна и правична застапеност, унапредување на моделот на вработување и оценувањето, темелени врз компетенции, поедноставување и доуредување на постапката за утврдување на дисциплинска одговорност, нов систем на пресметка на плата, дополнително мотивирање на вработените, унапредување на работата и стручните капацитети на администрацијата.
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

                              Анализираните решенија немаат  економски влијанија.
4.2
Фискални влијанија 
Предлог законот има фискални влијанија кои ги опфаќаат трошоците за спроведување и почитување на регулативата:
· надградба на софтверот за спроведување на постапките за вработување на Агенцијата за администрација 
· објавување на огласи согласно Тарифникот на АА од страна на сите институции
· ангажирање на обучувачи, 
· ангажирање на ментори,
· отпремнина за државни советници кои ќе ја изберат опцијата спогодбено да ја напуштат администрацијата
· додатоци на плата согласно закон и
· функционирање на  Комисијата  за  ревизија на вработувањата.
4.3
Социјални влијанија 


Со унапредување на мерит постапката за вработување на административните службеници, како и со овозможување на целосна имплементација на одредбите за обука, менторство, оценување, дисциплинска и материјална одговорност ќе се унапреди работата администрацијата, за сето тоа ќе го унапреди испорачувањето на јавните услуги како кон граѓаните, така и кон компаниите. 

4.4
Влијанија врз животната средина 

                              Анализираните решенија немаат влијание врз животната средина.
4.5
Административни влијанија и трошоци  
а) трошоци за спроведување 

Законот ќе има трошоци во смисла на надградба на софтверот за спроведување на постапките за вработување на Агенцијата за администрација, за плаќање на отпремнина на државните советници чии работни места ќе се укинат а кои нема да прифатат распоредување на работни места на пониско ниво. 
б) трошоци за почитување на регулативата 
За почитување на препорачаното решение, за институциите од јавниот сектор остануваат трошоците за објавување на јавните огласи и спроведување на постапките за вработување, а како дополнителни можни трошоци се може да се наметнат  надоместокот  за додатоците на плата кои се предвидени за задржување на постојниот кадар и за привлекување на дефицитарен кадар. 
5.
Консултации

5.1
Засегнати страни и начин на вклучување


Засегнати страни врз кои предлог регулативата ќе има влијание се вработените во јавниот сектор, институциите од јавниот сектор и граѓаните како крајни корисници на услугите кои ги даваат институциите.


Во 2018 година во изработката на анализи на Законот за административни службеници (ЗАС)
 и на Законот за вработени во јавниот сектор (ЗВЈС) , беше вклучен граѓанскиот сектор преку Центарот за управување со промени, проект подржан од Британската амбасада во Република Северна Македонија. 


Консултативниот процес започна со јавна расправа со претставници од институциите од јавниот сектор, универзитети, синдикатите, граѓанските и меѓународните организации.


Во 2019 година преку поддршка на Мисијата на ОБСЕ во Скопје, во процесот на утврдување на причините за проблемите кои ќе бидат разгледувани, се организираа работилници и работни состаноци со претставници од министерства, од институциите од дејностите здравство, образование и наука, труд, социјални работи и заштита на децата, култура и јавно информирање, јавните претпријатија, Националната академија за науките и уметностите - МАНУ, Дирекцијата за заштита на личните податоци, Судскиот совет, Државниот завод за ревизија, Народниот правобранител, Народната банка на Република Северна Македонија, Агенцијата за администрација и Државниот управен инспекторат.

Предлог измените на Законот за административни службеници беше објавен на ЕНЕР во септември 2019 година. Веднаш по објавувањето се одржа јавна расправа со претставници од синдикатите, стопанските комори, универзитетите, институции од јавниот сектор, граѓански и меѓународни организации.


Во периодот на изработка на извештајот и на предлог законското решение се направија консултации и со Министерството за политички систем и односи меѓу заедниците и Министерството за финансии, како институции кои се директно вклучени во имплементацијата на законското решение, со Државната комисија за спречување на корупција, со СИГМА и со ЕК. 

По објавувањето на предлог законското решение Министерството за информатичко општество и администрација, во септември и октомври оваа година ќе организира јавни расправи со сите засегнати страни со соодветно известување за јавната дискусија.
5.2
Преглед на добиените и вградените мислења 

                 Во предвид беа земени од препораките од Извештајот на Европската Комисија, дел од препораките на Транспаренси Интернешнл – Македонија (ТИ-М)
 односно Мониторингот на имплементацијата на препораките од извештајот за проценка на ризик од корупција во јавниот сектор, како и препораките од СИГМА за поголем дел од одредбите од законот. 
Во предлог извештајот за ПВР, на крајот на процесот на консултација ќе биде подготвена табела со сите добиени и вградени мислења.
5.3
Мислењата кои не биле земени предвид и зошто

                  Во предвид не беа земени дел од препораките од Транспаренси Интернешнл – Македонија (ТИ-М) кои не се однесуваа на законски измени односно се однесуваа на подзаконски акти и/или системски механизми и алатки кои постојат, но согласно препораките, истите треба поактивно да се спроведуваат.
6. 
Заклучоци и препорачано решение

6.1
Споредбен преглед на позитивните и негативните влијанија на можните
             решенија (опции)

1.
Спроведување на постоечкото законско решение (опција „не прави ништо“)
Негативни влијанија – Решението „не прави ништо“ го оневозможува постигањето на зацртаните цели на законот. Доколку не се преземат дополнителни чекори сеуште ќе се соочуваме со долги постапки за вработување, нефункционална Комисија за ревизија, необучена Комисија за селекција на кандидати, нефункционален систем на оценувањето,  правни празнини во однос на суспензијата, системот на плата и надоместоци од плата, престанокот на работниот однос по сила на закон, неусогласеноста со Законот за употреба на јазиците и Законот за прекршоци.
Позитивни влијанија –нема.
2.            Изменување и дополнување на постоечкиот закон

Негативни влијанија - нецелосно се решаваат сите утврдени проблеми, со кои не може да постигнеме ефикасна, ефективна и професионална администрација.


Позитивни влијанија -Систем на компетенции како основ за управувањето со човечките ресурси, единствена класификација на работните места, целосно разработена постапка за пополнување на новите работни места преку вработување, унапредување и мобилност, која се базира на принципите на стручност, компетентност, еднаков пристап и транспарентност.
3.
Носење на нов закон, нова регулатива

Негативни влијанија – нема.

Позитивни влијанија - поголема професионализација на административните службеници, преку регулирање на целото работно искуство на кандидатите, со почитување на начелата на соодветна и правична застапеност, родова еднаквост, компетентност и стручност, унапредување на моделот на вработување и оценување, темелени врз компетенции, поедноставување и доуредување на постапката за утврдување на дисциплинска одговорност, нов систем на пресметка на плата, дополнително мотивирање на вработените преку додатоци на платата за работа во посебни услови, годишен додаток за успешност во работењето и за прилагодување кон пазарот на трудот, унапредување на работата и стручните капацитети на администрацијата. 
Со новата законска регулатива ќе се направи и усогласување со законите со кои се регулира пописот на населението, домаќинствата и становите во Република Северна Македонија, Законот за минимална плата, Законот за употреба на јазиците, Законот за прекршоци, како и Законот за вработени во јавен сектор и Законот за висока раководна служба, како пакет закони.
6.2
Ризици во спроведувањето и примената на секое од можните решенија
             (опции)

Ризикот од избор на решението „не прави ништо“ е дека истиот може да предизвика регрес на активностите поврзани со реформата на јавната администрација, чија основна цел е професионална, ефикасна и ефективна јавна администрација.
Ризикот од втората опција, да се направи само „измена на постоечките законски решенија“ е нецелосно решавање на сите утврдени проблеми, со кои не може да постигнеме ефикасна, ефективна и професионална администрација.
Како ризик од избор на препорачаното решение „да се усвои нов закон“, единствено може да се дефинира отпор кој институциите од јавниот сектор кон новите законски решенија, споро усогласување на начинот на работа на институциите со децентрализираните улоги, како што е на пример спроведување на обуки од државни службеници од институции кои се надлежни за координација на хоризонталните процеси: стратешко планирање, слободен пристап до информации и сл. Исто така, како ризик за имплементација е и набавката на нов софтвер во Агенцијата за администрација за пријава и полагање на испити.
6.3
Препорачано решение со образложение


Поради обемот на измените и воспоставените номотехнички правила, препорачано решение е донесување на нов Закон за административниот службеници (трето решение). Со донесување на нов Закон за административни службеници чија цел е поголема професионализација на административните службеници, преку регулирање на целото работно искуство на кандидатите, со почитување на начелата на соодветна и правична застапеност, унапредување на моделот на вработување и оценувањето, темелени врз компетенции, поедноставување и доуредување на постапката за утврдување на дисциплинска одговорност, нов систем на пресметка на плата, дополнително мотивирање на вработените, унапредување на работата и стручните капацитети на администрацијата, усогласување со законите со кои се регулира пописот на населението, домаќинствата и становите во Република Северна Македонија,  Законот за употреба на јазиците и Законот за прекршоци.
Со новото законско решение, ќе се надминат проблемите од имплементација на постојното решение, ќе се унапредат правата и условите за вработените во јавниот сектор, ќе се следат новите текови и потреби во начинот на работа и делување на надлежните институции за спроведување.
7.
Спроведување на препорачаното решение

7.1
Потреба од менување на закони и подзаконска регулатива во областа или 
             други сродни области

Во оваа фаза, не е утврдена потреба од менување на закони и подзаконски акти во областа и други сродни области.
Со новата законска регулатива ќе се направи и усогласување со законите со кои се регулира пописот на населението, домаќинствата и становите во Република Северна Македонија, Законот за употреба на јазиците, Законот за минимална плата и Законот за прекршоци, како хармонизација со  Законот за вработени во јавен сектор и Законот за висока раководна служба, како пакет нови закони.
7.2
Потребни подзаконски акти и рок за нивно донесување

Подзаконските акти ќе се донесат во рок од шест месец од денот на влегување во сила на овој закон.

· Деловник за работа на Комисија за одлучување по жалби и приговори на административните службеници во втор степен, 

· Уредба за описите на категориите и нивоата на работните места на административните службеници,
· Правилник за Рамката на општи работни компетенции за административни службеници, 
· Правилник за  Рамката на професионални работни компетенции за административни службеници,
· Правилник за содржината и податоците на електронскиот профил на кандидатите за административни службеници и начинот на нивно менување, начинот на спроведување на испитот за административен службеник, начинот на формирање на базите на прашања и практични задачи,  техничките критериуми за електронско полагање на испитот, како и формата и содржината на известувањето за положен испит за административен службеник,
· Уредба за формата и содржината на барањето за објавување на јавниот оглас, формата и содржината на јавниот оглас, начинот на поднесување на пријавата, начинот на селекција на кандидати и бодувањето на различните фази на селекција, како и други прашања во врска со спроведувањето на постапката за вработување,
· Правилник за формата и содржината на интерниот оглас, формата и содржината на образецот, како и начинот на поднесување на пријавата за унапредување, начинот на спроведување на административната селекција и интервјуто, како и начинот на нивно бодирање и максималниот број на бодови од постапката на селекција, во зависност од категоријата на работно место за кое е објавен јавниот оглас,
· Правилник за содржината и формата на годишна програма за генерички обуки за административни службеници,
· Правилник за содржината и формата на годишен план за обуки на административни службеници и извештајот за негова реализација,
· Правилник за начинот на вршење и времетраењето на менторска работа,
· Правилник за начинот на уредување на меѓусебните права и обврски на административниот службеник кој е упатен на специјализирана обука за потребите на институцијата и институцијата, како и начинот на определување на рокот во кој административниот службеник не може да побара престанок на работен однос,
· Правилник за поблиските критериуми за начинот на оценување на административниот службеник,  формата и содржината на образецот за оценување, начинот на постапување по приговорите и утврдување на годишната оценка, како и начинот на изрекување на мерките за оценувањето, 
· Правилник за начинот на водење на дисциплинската постапка и образецот за тајното гласање,
· Правилник за содржината и формата на годишниот извештај за изречени мерки за утврдена дисциплинска и материјална одговорност на административните службеници,
· Правилник за начинот на спроведување на постапката за ревизија на постапките за вработување на административни службеници,
· Правилник за формата и содржината на прекршочниот платен налог
7.3
Органи на државната управа, државни органи и други органи надлежни за 
             Спроведување

· Министерството за информатичко општество и администрација, 

· Министерството за политички систем и односи меѓу заедниците,

· Агенцијата за администрација

· Државниот управен инспекторат

· Државниот инспекторат за труд и

· сите институции од јавниот сектор.

7.4
Активности за обезбедување на ефикасно спроведување на предлогот на 
             закон

Доближување на новите законски решенија и начинот на нивна имплементација до сите институции од јавниот сектор кои треба да ги спроведуваат преку Мрежата за управување со човечки ресурси, а како консултации, состаноци и обуки. Воспоставување на систем на редовна комуникација во рамки на истата.

Обуки за спроведување на постапката за вработување, унапредување, оценување, дисциплинската и материјалната одговорност и новиот систем на плати.

8.
Следење и евалуација

8.1 
Начин на следење на спроведувањето 

Ефектите од спроведување на решението ќе се следат од страна на надлежните институции, Министерство за информатичко општество и администрација, Министерството за политички систем и односи меѓу заедниците, Агенцијата за администрација и Државниот управен инспекторат. Министерството за информатичко општество и администрација, по завршувањето на втората година од примената ќе направи анализа за степенот на исполнување на предвидените индикатори. Со цел добивање на информации за имплементација на регулативата ќе се одржат состаноци со претставници од сите групи вработени во јавниот сектор за да се утврди дали посакуваните резултати се постигнати. Дополнително ќе бидат подготвени и прашалници и анкети со вработените во организационите единици за управување со човечки ресурси за да се утврдат евентуалните нивни забелешки и укажувања кои се најрелевантни за следење на спроведување на законот. 
Во однос на следење на спроведувањето на законот ќе бидат анализирани сите податоци со кои располага Агенцијата за администрација, а кои се однесуваат за спроведените постапки за вработување на административни службеници, како и извештаите на Министерството за информатичко општество и администрација во однос на оценувањето, обуките, дисциплинската и материјалната одговорност.
8.2
Евалуација на ефектите од предлогот на закон и рокови 

Евалуација на ефектите ќе се изврши по истекот на 24 месеци од започнување на примената на овој закон, врз основа на следните индикатори:
· број на објавени огласи за вработување на административни службеници од годишниот извештај на Агенција за администрација/ вкупен број на објавени огласи за вработување во јавниот сектор од годишниот извештај на Агенција за администрација х 100 = процент на објавени јавни огласи за административни службеници,
· број на изречени дисциплински мерки/ вкупен број на административни службеници х 100 = процент на изречени дисциплински мерки,
· број на изречени мерки за материјална одговорност/ вкупен број на административни службеници х 100 = процент на изречени мерки за материјална одговорност,
· број на оценети административни службеници/ вкупен број на административни службеници х 100 = просечен број на оценети административни службеници, 

· број на спроведени обуки/ вкупен број на административни службеници х 100 = просечен број на обуки на секој административен службеници, 

· број на уважени жалби и приговори на административни службеници/ вкупен број на административни службеници х 100 = просечен број на уважени жалби и приговори и

· број на утврдени незаконитости при извршени ревизии/ вкупен број на спроведени постапки за вработување х 100 = просечен број на незаконити постапки за вработување. 
Изјава од државниот секретар

Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија  и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.

Датум:..................2021 година                                                                               ..................................................







                                потпис на државен секретар

� https://mioa.gov.mk/sites/default/files/pbl_files/documents/Analiza%20za%20akademija%20za%20strucno%20usovrsuvanje_09.pdf


� https://www.mioa.gov.mk/sites/default/files/pbl_files/documents/analiza_na_zas_24092018.pdf


� во рамки на активноста: „Јакнење на капацитетите на институциите во борбата против корупцијата”, поддржан од Проектот на УСАИД за граѓанско учество

